
Монгол Улсын Их Хурлын 2022 оны ээлжит бус чуулганы

 Хууль зүйн байнгын хорооны 08 дугаар сарын 30-ны өдөр 

/Мягмар гараг/-ийн хуралдааны товч тэмдэглэл


Хууль зүйн байнгын хорооны дарга С.Бямбацогт ирц, хэлэлцэх асуудлын дарааллыг танилцуулж, хуралдааныг даргалав. 


Хуралдаанд ирвэл зохих 19 гишүүнээс 11 гишүүн хүрэлцэн ирж, 57.9 хувийн ирцтэйгээр хуралдаан 12 цаг 54 минутад Төрийн ордны “Их эзэн Чингис хаан” танхимд эхлэв. 

Томилолттой: Б.Энхбаяр; 


Чөлөөтэй: Ц.Мөнхцэцэг;


Тасалсан: Н.Алтанхуяг, Д.Ганбат, Ц.Мөнх-Оргил, Ш.Раднаасэд, Д.Цогтбаатар.

Улсын Их Хурлын гишүүн, Улсын Их Хурал дахь Монгол Ардын намын бүлгийн дарга Д.Тогтохсүрэн хуралдаанд оролцов.

Нэг.Байнгын хорооны даргыг сонгох тухай
Хуралдаанд Улсын Их Хурлын Тамгын газрын Хууль, эрх зүйн газрын Байнгын хорооны асуудал хариуцсан хэлтсийн дарга Ц.Батбаатар, референт Б.Галсанбат, мөн хэлтсийн Хууль зүйн байнгын хороо хариуцсан ахлах зөвлөх М.Үнэнбат, референт Л.Мөнхчимэг нар байлцав. 

Улсын Их Хурлын гишүүн, Улсын Их Хурал дахь Монгол Ардын намын бүлгийн дарга Д.Тогтохсүрэн Улсын Их Хурлын гишүүн Лхагвын Мөнхбаатарыг Байнгын хорооны даргад нэр дэвшүүлж байгаа талаар танилцуулав. 


Улсын Их Хурлын гишүүн Х.Нямбаатар үг хэлэв. 


С.Бямбацогт: Хууль зүйн байнгын хорооны даргаар Улсын Их Хурлын гишүүн Лхагвын Мөнхбаатарыг сонгохыг дэмжье гэсэн санал хураалт явуулъя.

Зөвшөөрсөн:
11

Татгалзсан:

  1

Бүгд:


12


91.7 хувийн саналаар дэмжигдлээ. 

Улсын Их Хурлын гишүүн Ж.Сүхбаатар санал хураалтыг дэмжсэнээр тооцох талаар үг хэлж, 100 хувийн саналаар дэмжигдлээ.


Байнгын хорооноос гарах санал, дүгнэлтийг Улсын Их Хурлын гишүүн С.Бямбацогт Улсын Их Хурлын чуулганы нэгдсэн хуралдаанд танилцуулахаар тогтов. 

Байнгын хорооны хуралдаанаар 1 асуудал хэлэлцэв.

Хуралдаан 09 минут үргэлжилж, ирвэл зохих 19 гишүүнээс 12 гишүүн хүрэлцэн ирж, 63.2 хувийн ирцтэйгээр 13 цаг 03 минутад өндөрлөв. 
Тэмдэглэлтэй танилцсан:

ХУУЛЬ ЗҮЙН БАЙНГЫН 

ХОРООНЫ ДАРГА





С.БЯМБАЦОГТ

 Тэмдэглэл хөтөлсөн:

 ХУРАЛДААНЫ ТЭМДЭГЛЭЛ ХӨТЛӨХ

 АЛБАНЫ ШИНЖЭЭЧ




П.ОЮУНГЭРЭЛ
МОНГОЛ УЛСЫН ИХ ХУРЛЫН 2022 ОНЫ ЭЭЛЖИТ БУС ЧУУЛГАНЫ

ХУУЛЬ ЗҮЙН БАЙНГЫН ХОРООНЫ 08 ДУГААР САРЫН 30-НЫ ӨДӨР
 /МЯГМАР ГАРАГ/-ИЙН ХУРАЛДААНЫ ДЭЛГЭРЭНГҮЙ ТЭМДЭГЛЭЛ
С.Бямбацогт: Байнгын хорооныхоо гишүүдийн энэ өдрийн амгаланг айлтгая.
Байнгын хорооны гишүүдийн олонх хүрэлцэн ирсэн тул Хууль зүйн байнгын хорооны 2022 оны 8 дугаар сарын 30-ны өдрийн хуралдааныг нээснийг мэдэгдье.

Монгол Улсын Их Хурлын чуулганы хуралдааны дэгийн тухай хуулийн 11.6-д заасны дагуу Байнгын хорооны хуралдааны ирцийг танилцуулъя.
Бямбацогт ирсэн, Амарсайхан ирсэн, Дэлгэрсайхан ирсэн, Мөнхбаатар ирсэн, Нямбаатар ирсэн, Пүрэвдорж ирсэн, Сандаг-Очир ирсэн, Сэргэлэн ирсэн, Учрал ирсэн, Энх-Амгалан ирсэн.

11 гишүүн буюу 57,9 хувийн ирцтэй байна.

Бусад гишүүдийг Байнгын хорооныхоо хуралдаанд хүрэлцэн ирэхийг урья.

 Байнгын хорооны хуралдаанаар хэлэлцэх асуудлыг та бүхэндээ танилцуулъя. 
Байнгын хорооны даргад нэр дэвшүүлэх асуудлыг хэлэлцэнэ. Өөр асуудал байхгүй. Хэлэлцэх асуудалтай холбогдуулж саналтай гишүүн байна уу. Алга байна.

Хэлэлцэх асуудалдаа оръё.

Байнгын хорооны даргад нэр дэвшүүлэх асуудлыг хэлэлцье.

Монгол Улсын Их Хурлын тухай хуулийн 26.3-т Байнгын хороог Улсын Их Хурлаас 1 жилийн хугацаагаар сонгогдсон дарга тэргүүлнэ. 26.4-т Байнгын хорооны даргыг Улсын Их Хуралд сонгогдон ажилласан туршлагыг нь харгалзан тухайн Байнгын хорооны гишүүдээс сонгох бөгөөд түүнийг улируулан сонгож болно гэж заасан байгаа. 

Мөн Улсын Их Хурлын чуулганы хуралдааны дэгийн тухай хуулийн 27.1-д Байнгын хорооны даргад Байнгын хорооны гишүүдийн дотроос олонхын саналаар нэр дэвшүүлнэ гэж заасан байгаа. 

Ингээд нэр дэвшүүлэх ажлаа эхэлье. 

Байнгын хорооны даргад нэр дэвшүүлэх саналыг Улсын Их Хурал дахь Монгол Ардын намын бүлгийн дарга, Улсын Их Хурлын гишүүн Дуламдоржийн Тогтохсүрэн танилцуулна. 

Д.Тогтохсүрэн: Баярлалаа. Хууль зүйн байнгын хорооны гишүүдийн өдрийн амгаланг айлтгая.
Улсын Их Хурлын тухай хуулийн дагуу Байнгын хорооны даргад Улсын Их Хурал дахь олонхын бүлгээс Улсын Их Хурлын гишүүн, Хууль зүйн байнгын хорооны гишүүн Лхагвын Мөнхбаатарын нэрийг дэвшүүлж байна. 
Мөнхбаатар 1985-аас 95 онд Хөвсгөл аймгийн 10 жилийн сургууль, 95-99 онд Монгол Улсын Их сургуулийн Хууль зүйн дээд сургууль, эрх зүйч, бакалавр, 2006-2008 онд Отгонтэнгэр их сургууль хууль зүйн магистр, 2015 оны Монгол Улсын Их сургуулийн төгсөлтийн дараах сургууль хууль зүйн ухааны докторын зэрэг хамгаалсан ийм боловсролтой байна.

Ажлын туршлагын хувьд 1999-2000 онд Хууль зүйн яамны Эрх зүйн шинэтгэлийн хэлтэст нэгдсэн бодлогын төлөвлөлтийн газарт мэргэжилтэн, 2000-2006 онд Хууль зүй, дотоод хэргийн яамны Гэмт хэргээс урьдчилан сэргийлэх ажлыг зохицуулах зөвлөлийн мэргэжилтэн, ахлах мэргэжилтэн, 2006-аас 8 онд Хууль зүй, дотоод хэргийн яамны Мэдээлэл хяналт, шинжилгээ үнэлгээний газрын дарга, 2008-аас 9 онд Засгийн гарзын хэрэгжүүлэгч агентлаг Иргэний бүртгэл, мэдээллийн улсын төвийн дарга, улсын ерөнхий байцаагч, 2009-өөс 11 онд Засгийн газрын хэрэгжүүлэгч агентлаг Улсын бүртгэлийн ерөнхий газрын дарга, ерөнхий бүртгэгч, 12 оноос Ерөнхий сайдын зөвлөх, 13 оноос Монгол Ардын намын даргын зөвлөх, 14-16 онд Хөвсгөл хөгжил сангийн тэргүүн, 16-аас өнөөг хүртэл Улсын Их Хурлын гишүүнээр сонгогдон ажиллаж байна. 

Мөнхбаатар гишүүний ажлын туршлага, хууль зүйн салбарт ажилласан байдал зэргийг харгалзан үзэж, Улсын Их Хурал дахь олонхын бүлэг буюу Монгол Ардын намын бүлгээс Хууль зүйн байнгын хорооны даргад нэрийг нь дэвшүүлж байна.

Байнгын хорооны гишүүд та бүгдийг дэмжиж өгөхийг хүсье. Баярлалаа.

С.Бямбацогт:  Тогтохсүрэн даргад баярлалаа. Өөр нэр дэвшүүлэх хүн байна уу. 
Ганбат байхгүй болохоор олонхын санал авахгүй л байх л даа. Өөр хүн байхгүй юм шиг байна.

Өөр нэр дэвшигч байхгүй байна. 
Байнгын хорооны нэр дэвшигчээс асуух асуулттай гишүүд байна уу. Асуулт байна уу. Байхгүй байна.

Гишүүд нэр дэвшигчээс асуулт асууж, хариулт авч дууслаа.

Байнгын хорооны даргад нэр дэвшигчтэй холбогдуулан үг хэлэх гишүүн байна уу. Нямбаатар гишүүн. Нямбаатар гишүүнээр тасаллаа.

Х.Нямбаатар: Баярлалаа. Мөнхбаатар даргад ажлын амжилт хүсье. Би зүгээр ажил хэргийн нэг хоёр, гуравхан зүйл хэлье.
Хууль зүйн байнгын хороо дээр одоо Хууль зүй, дотоод хэргийн яамнаас өргөн барьсан хуулийн төслүүдээс 2 жил болж байгаа, шахам болж байгаа зарим төслүүд байгаа. Тухайлах юм бол Хуульчийн эрх зүйн байдлын тухай хуулийн төсөл гэх мэт. Эд нарыг  дүгээрт та одоо нөгөө Байнгын хороо завсарлаад, чуулган хуралдаагүй үед ажлыг нь эрчимжүүлэх тал дээр анхаарч өгөхийг хүсье. 

2 дахь зүйл бол нийтийн эрх зүйн шинэчлэлийн хүрээнд Зөрчлийн тухай хуулийн шинэчилсэн найруулгын төсөл өргөн баригдсан байгаа. Зөрчил шалган шийдвэрлэх тухай хуулийн нэмэлт, өөрчлөлтийн төсөл явж байгаа. Эрүүгийн хуульд нэмэлт, өөрчлөлт оруулах төсөл байгаа. Сая чуулганы нэгдсэн хуралдаан дээр Эрүүгийн хэрэг хянан шийдвэрлэх тухай хууль хэлэлцэх эсэх нь шийдэх явцад ирц хангалтгүй байж байгаад уначихсан. Түүнийг Засгийн газраас дахиж өргөн барихаар төлөвлөж байгаа.
Тэгэхээр энэ 4 хууль бол хоорондоо нягт уялдаатай ийм өөр хоорондоо уялдаж явах ийм төслүүд байгаа юм. Тэгэхээр би бол юу гэж хэлэх гээд байна гэвэл энэ хуулиудыг хариуцаж байсан, төслүүдийг хариуцаж байсан зарим хүмүүс маань бас Засгийн газрын гишүүн болоод явж байна. Тэгэхээр би бол Дэлгэрсайхан гишүүнээр энэ 4 хуулийн төслийг нэгтгээд яаралтай энэ асуудлыг хэлэлцээд бид нар энэ намрын чуулганы хэлэлцэх асуудлын нэлээн дээгүүрт нь оруулаад ирэх оны 01 дүгээр сарын 01-нээс хэрэгжүүлж явахгүй бол бидний өмнө нь батлуулчихсан Гэмт хэрэг, зөрчлөөс урьдчилан сэргийлэх тухай хууль, Архидан согтуурахтай тэмцэх тухай хууль гэх мэт энэ хуулиудтай уялдаа хангагдаж явах учиртай байгаа. Үүнийг шинэ сонгогдож байгаа Байнгын хорооны дарга бас энэ 9 сардаа ажлуудыг нэлээн урагшлуулах тал дээр анхаарч өгөхийг Танаас хичээнгүйлж хүсье.

Тэгээд эрхэм нөхөрт ажлын амжилт хүсье.

С.Бямбацогт: Баярлалаа. Сая бас Нямбаатар сайдын хэлж байгаа асуудалд бид бас анхаарах ёстой. Манай Хуульчийн эрх зүйн байдлын тухай хуулийн ажлын хэсэг Энхбаяр гишүүн ахалж байгаа. Гадаадад хувийн хэргээр зорчих цагаачлах тухай хууль бас нэлээн удаж байгаа. Гэх мэтийн бас хэд хэдэн хуулиуд удаж байгаа. Зөрчлийн хуулийг бол манай Сүхбаатар гишүүн ахалж байсан, ингээд сайд болчихлоо. Одоо бас яг тэр талаар ярилцах байх. Ингээд иймэрхүү бас нэг хэд хэдэн хүлээгдэж байгаа хуулиуд ажлын хэсгийн ахлагч нар маань жоохон санаачилгатай ажиллах ёстой байгаа. Тэгээд Байнгын хорооны дарга бас Нямбаатар сайдын хэлж байгаа дээр анхаарах ёстой, цаашид анхаарч ажиллаарай гэдгийг бас хүсье.
Тэгээд нэр дэвшигчтэй холбогдуулан гишүүд үг хэлж дууслаа.

Хууль зүйн байнгын хорооны даргаар Улсын Их Хурлын гишүүн Лхагвын Мөнхбаатарыг нэр дэвшүүлснийг дэмжье гэсэн томьёоллоор санал хураалт явуулъя.

Санал хураалт. 

Сүхбаатар гишүүн. 91,7 хувийн саналаар энэ санал дэмжигдлээ.

Хууль зүйн байнгын хорооны даргыг сонгох тухай асуудлыг хэлэлцэж дууслаа.

Сүхбаатар гишүүнийг протоколд хэлээд дэмжиж. Сүхбаатар гишүүний микрофон.

Ж.Сүхбаатар: Би сая нөгөө энэ сэтгүүлчдэд ярилцлага өгөөд хоцорч орж ирсэн. Гэхдээ сая энэ орж ирж байхад санал хураасан. Би дэмжиж саналаа өгсөн шүү. Протоколд Мөнхбаатар гишүүнийг бол зүй ёсоор эрэмбээрээ томилогдох ёстой хүн гэж үзэж байгаа. Сонгогдох ёстой.
С.Бямбацогт: Байнгын хорооны гишүүдийн 100 хувийн саналаар Лхагвын Мөнхбаатар гишүүнийг Байнгын хорооны даргад дэмжлээ.
Байнгын хорооны даргыг сонгох тухай асуудал хэлэлцэж дууслаа.

Хууль зүйн байнгын хорооны даргыг сонгох тухай асуудлыг хэлэлцсэн талаарх Байнгын хорооны санал, дүгнэлтийг чуулганы нэгдсэн хуралдаанд би танилцуулчихъя.

Байнгын хорооны хуралдаанаар хэлэлцэх асуудал дууссан тул хуралдааныг хаасныг мэдэгдье.

Баярлалаа.
Дууны бичлэгээс буулгасан: 

ХУРАЛДААНЫ ТЭМДЭГЛЭЛ 

ХӨТЛӨХ АЛБАНЫ ШИНЖЭЭЧ

                 П.ОЮУНГЭРЭЛ

